
I



				    ቡእቲ
	 አሐድ ባድ ዪቼኸላዛል ኡመትሶዉ ዞቼኸሎሳንታ፡፡ ኡመትሶዉ 
ዪቺኽሎዛሉም ማነትዞ (ዲን፤አዳ፤ ሶናንዞዉ...ዘምሳሰላዉ)መኔራቤንታ፡፡
ሰበብዞም ማነትዞዉ ዛቃ ዳይሐዋዝዞ ዋ ባድዞዉም ይቺኽላልማንታ ፡፡
ሆጂ ማነትኾዉ አሌቁ ዛዩቦማ ማነትዚናዉ ሉይቤ መትቄረህሌ ዚሲያሳ 
ሱልጠዋ መትሒዳደርቲ ዚሰጤና ወክቲቤ ሚን ሞሻ ሐልበና ? 
 
	 ኢኛዉ አዳመሶትሌ ቃጪ ዋ ባድ አስጡእ ኪስመኛች ዚትና
ፈኡቦ ኡጋች ማቤይነቤ ወልዳች ሲናዉ ዚአለጋ አዳ ተፌቀሮታችቤ 
ዋ ኢሪዩዉ ኢሊዚምሳሰላቤ አፍዚዩዉ ዪከፍቱኩታ ሞሻቤንታ፡፡ ዪቤም 
ዊጃች ዚኡመ ዋ ዚባብ አዳች ጩቅቲያች ሒሳቦታች ሺርቲዚዩ ቡቁል፤
ኡሪ፤ታሪኽ ... ዚምሳሰላ ጀሚቤ ቃጪ ዩኹኑኩታ ሞሻቤንታ፡፡ ዪዉም 
ዘማንያ መድረሳችቤ፤ዊጅ-መዳበያችቤ ዚትሊያዩ  ኤጋችቤ ዪመስሪበዩ 
ኩታ አሹ ፡፡ ኢኛቤ ዪቴቀብዛልማ ሐፊቲዚና ሞኽና ዛልባም ዊጃችዚናዉ 
ማነትዚነቤ ዪቼኸሉኩታ ሞሻ ሐልበና፡፡ ሆጂ አላይ የቅሪማ ባድቤ ዛሉ 
ዊጃችዚና ሙሉእ ሙሉእ ዚሐረሪ ዊሪዩዉ ዊሪያችሌ ኑግዳን ተዩ፡፡ 

	 ኢሪዩዉ ኢሊዊጃች ዊጅነትዚዩቤ ታሪኺ ዚዩዉ አዳ ዚዩዉ ሺር
ቲዚዩ ቡቁላቹዉ፤ኹልቂያቹዉ ኡሪያቹዉ... ዚምሳሰላዉ ዩቅቦዛሊንታ፡፡ 
ዩቤም ሐፍቲዚዩቤ ቆባችዚዩባህ ራኢዚዩዉ ደድዚዩዉ ዪሳአድቦዛሊንታ፡፡ 
ጋርቤም አዋ አይባህ ቲንፋሽ ያጭቦዛሊንታ፡፡ዪቤም አቂልነት ኒፋኦትሶዉ
፤ረቃነት ደሩራዞዉ ፤አታላይቤ ተቄረሆት... ዚምሳሰለቤ ኦር ሒትፋን የለ
ምዳሉ፡፡ 
	 «ዊሪዩዉ ዊሪ» ኒዊጭቤ «ኢሪዮዉ ኢሊሪ» ኒላዛናንታ፡፡ ኢሳሐ
ዳቹም «ቲሊሞ ኢሊ ሚን ኢሊ ?» ዪትናፈቦሆል፡፡ አን ኢሪዩዉ ኢሊ 
ቲልዛቱዉ ነሰኹ፡፡ ሰበብዞም ዪትኼተሊ  ጩቅቲ ሚን ቲሪ ?  ቲልዛት  
ሒብሪም ሚን ቲራኽ ?   ሚን ቲሰማኽ ?   ሚን ቲዳኽ ? ...ዚም
ሳሰላዉ ዪዳልማንታ፡፡አሐታኝ መርጉዝቤ ዛል ቲሪዩዉ ቲሪ አወል ዚሰ
መኾማ አን ዚሐረሪያ ሞሸቤ ዊጃች ኡጋዞደሌ መኽማኻቹዉ፤ ሺርቲ
ዚናዉም ዩቁኩታ ባይቲቤ ዚድባበልኾንታ ፡፡ ዚቀሩ መርጉዝቤ ዛላች 
ጀሚኡዉ አዬ ረዉዳ ቀሎ መዳቤ ዚቀዳህኾንታ፡፡ ኪል አሐታኝ አጋዳ 
ሸተት ነል፡፡

 አሐታኝ  አጋዳ  ቲሪዮዉ  ቲሪያች  ዱሙምቤ

አሐታኝ  መርጉዝ 
 ሒብሪ ዋ ጊርጋቦት  ቲሪዮዉ ቲሪ  ሚንቤ  ዪትላያል 

 
	 ዚሐረሪ ቲሪዩዉ ቲሪያች ዪቴገሉቦ ሲኒ ፤ሲናን ዋ አታዩም አሐድ 
ወልዲ  ሲኒም አያም አያም ኪልደበልቲ ዚሌቲሳ ጋርቤ ጋር ሐዋዝባሕ 
ዚተቀርቲ ተፌቀሮች ኪል ቶያ ወልዳች ቱቡማ ወልዲዉ ሐጂስ ተቃጠ
ሮትባሕ ሐጂስ ተፌቀሮታች ተትላምዳሐት ፡፡ ወልዳች ዚቁ/ጌይ ወዩኽ 
ዚመድረሳ አርደዊጅ 5-6ሲነቤ ዚኻኑሳአ ሐጂስ ቆባችሲዩባሕ መድረሳ 
አልታ ቁርአን-ጌይ አባትቤ ፤ቶያቤ ዚትሊያዩ ኩሽኩሽቲ ዋ መሐዋቹም 
ዲባሎትቤ ሐጂስ ተፌቀሮች ሐጂስ ተቃጠሮታች ዋ ሐጂስ ሲኒዋ ቃም 
ሐረቃችባሕ ዪትፌቀራሉ ዪዳበላሉ፡፡ ሒብሪ ዋ ጊርጋቦት ቲሪዮዉ ቲሪ 
ኢላዋ 8 አልታ 11 አመት ዪኹነዩ ቄሲ ወልዳች ዪትፌቀሮሖል፡፡ ዪ 
ሒብሪ ዋ ጊርጋቦት ቲሪዮዉ ቲሪ  ሚንቤ ሉይ ዩኹናል ዛነሳ አላያችባህ 
ኪለትራኔዉ ነሔጃበል፡፡   

ዚሐረሪ ቲሪዮዉ ቲሪያች ሐርአት አይናችን ተዩ ፡፡

1.ተርቤ  ዪቴመዱ  ቲሪዮዉ  ቲሪያች

ኤድ/ት/ ቲዮዉ ቲሪ ዪምዲዛል ቲሪዮዉ ቲሪ ዛየማ ዘትሔበራሳ
ተጠነብ /ች/ ሚን ቲሪ ዪሎማ ዛዩሳአ
ኤድ/ት/ ቲሪዩዉ ቲረዉ ተርቤ ዪምደዮሆል ፡፡ ታሪኽ ፤ሚሳል ወዚታ 
ሐፍ ኪላሻንታ፡፡
ዩ ቲሪዮዉ ቲሪቤ ዪለምዶዛል ሚንታ ባነጊር አሐድ ሺዉ ዪሴነንዛል 
መጤነብ ፤ቀልቢቤ መልሐድ መርገገብማ አላያችሌ ኤዶት

 ሒረሪ ቲሪዮዉ ቲያቹዉ  ሚንኩትቤ አይደቤ ወልዳች ነምሲርበዩ፡፡

	 ዚነፍጠኛም ኻና ዚቃጪ ሔራች ዚኢኛ ማነቱዉ አሳስሶቤ መዳ
መስማ አለጋዛጥ ማነት የዊርጊበዩማ ሐንቲዚ አዳሌ ማነትሌ ኑግዳ ሺር
ቲዚዩሌ አለጋ ያኝቦ ሊሕምማ ዚትሚቻቸሌዩ አታይ ዊጃቹዉ ሱሙት 
ጠብ ጠያርዚዩ የመስሩቡዩ አታይ ጋር   ሐዋዝ ቴሌቪዥንቤ ፤ ኪታባ
ችሲዩቤ፤ ዊጅ መዳበያች ዋ መድረሳችን ተዩ ፡፡ ኢኛም ኪስመኛ ሔራች  
ዚሌጦ ኡጋዉ ሞቃማ መሬመጥቤ ሱሚዚዩዉ መብረስማ መክሪዉ ነፈ
ሽሊባ ኡጋም ዪሊሕማል፡፡ ዪሌ ቲሪዮዉ ቲሪያች ሲናዉ ወልዳችሲነቤ 
መምሰርሌ ሐፍቲ ዚኛ መኾና ዛልባ አታ ይ  

1.ሚሻ ጋር ዋ ጋር-ሐዋዝቤ

    ወልዳች ዪለምዶ ቲሪዩዉ ቲሪ ሙጢም አልታዋ ከም አዳም ኻና 
ጠለስሌ አስሊ አሳስሶ መድረሳሶ ጋር ሐዋዚንታ፡፡ ሆጂ ኢኛ አይና ዳይ 
ሐዋዝማ ሙሉእ ቱሩፍ ኢሳላ፤ኢሳላ ዘሌል ዚኻናማ አላያችቤ ዪፋጭ
ዛል ኢመይገዳ ዚገደዴዉ ጋር ሐዋዝቤ ሐንቲዞ ዚታ ዊጅ መትፌቀራ
ቸዉ አልመስመዞ አልመረዞ ሰበብ ቤንታ፡፡ ዪሌንታ ኢታ ኪታቡም ቃሪ
አችሴኩትቤ ዘሼሐንታ አዉ ዋ አያችቤ ላይ ዚኻኔዉ ፡፡ ዪቤቀድ አበ ዋ 
አባያችሲዩ ጋርቤም ኻና መድረሳቤ ዚሐረሪ ቲሪዮዉ ቲያቹዉዪትፌቀር
ዛሉ ዘልሪአሌ ማኑዉ ማሕዲጃ ዪሹማ የትፌቀሩ አዋ አዩም ዘየትፌቅሩ
ዩኩታ ዩቆሜል፡  ሆጂ መቀረእ ዋ መክተብ ዘዩቅ አዉዋ አዩም ኤሉም 
ዪሌ ተፌቀሮታቹዉ አዉ አያች ኪልቀረኡ ወልዳች ቲእቤ ዪመስሪኩታ 
መሳዚዩ መትፌቀር ሐልበዩ፡፡ ዪሌሚንታ ሚንኩትቤ ሚንሳ አይደቤ 
ማናች ዪትፌቀሮሖሉዉ በያን ዚኻኔዉ፡፡    

2.ቶያቤ  ዋ  ወልዳች  ዲብላን  አታይቤ

	 ወልዳች ዪለምዶ ቲሪዩዉ ቲሪ  ሙጢም አልታዋ ከም አዳም 
ኻና ጠለስሌ አላይ መልመድቲ አርራዞ ቶያ መዳበልቲ ዋ አባት ቶያ ወል
ዳችንተዩ፡፡ዪሌ ቲሪዮዉ ቲያቹዉዊጃች ዪለምዶኩታ ቶያ ወልዳች አሕሊ 
ዋ መሪኝ ወልዳችባሕ  ዚዳበሉሳአ ኡጋችሶዉ፤ኹንቲያችሶዉ ኪላረኡዩ 
ዪትፌቀሩኩታ ሞሻ ኸልበና፡፡

3.ዊጅ መዳበየ ዋ መድረሳችቤ

	 ጌይቤ ጌይ ሲናንቤ የለምዱቤ ዛሉ ዊጅ መዳበያች ዋ መድረሳችቤ 
ዛሉ ኢስታዳች ቲንፋሽ ሞጫ ወክቲቤ አጢዚያች ማሕዲጃ ኪልኻኑሉዩ 
መሳዚዩ መትፌቀር ወልዳችሲነቤ ቲሪዮዉ ቲሪያችሲና ዪዊርጊበዩኩታ 
ያሻል፡፡ አላይታ ኢኛ ሲናንቤ መትሌመድማ ኢኛ አዳ  ቲሪዩዉ ቲሪ አላ
ቆጊር ቂማ ኤላም፡፡ ወልዲ ዛነሳ ሊጂ ዋ ቀሐቱዉ ኩሙልቤ ያራል፡፡
ኪል አሐድታኝ አጋዳ ነሻቲ፡፡

ኮታኝ አጋዳ

1.ተርቤ ዪቴመዱ ኢሪዮዉ ኢሊ ያች
ኤድ/ት/ ቲዮዉ ቲሪ ዪምዲዛል ኢሪዮዉ ኢሊ  ዛየማ ዘትሔበራሳ
ተጠነብ /ች/ ሚን ቲሪ ዪሎማ ዛዩሳአ
ኤድ/ት/ ቲሪዩዉ ቲረዉ ተርቤ ዪምደዮሆል ፡፡ ታሪኽ ፤ሚሳል ወዚታ 
ሐፍ ኪላሻንታ፡፡
ዩ ኢሪዮዉ ኢሊ ቤ ዪለምዶዛል ሚንታ ባነጊር አሐድ ሺዉ ዪሴነንዛል 
መጤነብ ፤ቀልቢቤ መልሐድ መርገገብማ አላያችሌ ኤዶት
ኢሪዮዉ ኢሊ
ሚን ቲሪ

1- አዱሩ ዋ ፉር

	 ጌይ አስማእ ዲን በሪቤ ሻኝእ ቶየቤ አሐድ አዱሩን ናርቲ ፡፡ ኢታ 
አዱሩ አሐድ አያም አሰዲን በሪ ሐርቲ ፡፡ አሰዲን በሪ ኢኺይ መጋለቤ 
ቲትጌብዛት አሐድ ፉሩዉ ደጉቤ ለሐቴ ፡፡ 

	 ኢታ ሻኝእ አዱሩም ዚላሐቴ ፉሩዉ ቶሌሌ ሐፍ ባቲ ፡፡ ዪሳ ዚት
ላሐቲ ፉሩም ፡- ቲበክዛት አባይ አዱሩ ኩዳይ አትቢዪኝ ባቴ ፡፡ አዱሩም 
ቁይቤ ሚንሌ ኦለሹሜኽ ? ባቴ ፡፡
ፉሩቱም ፡- አን ዪዉ ዛኾ አኻሽሌ ባኹማንታ ባቴ ፡፡ 
አዱሩም ፡- ሚነኩትቤ አንሌ ባሺማንታ ? ባቴ ፡፡ 
ፉሩም ፡- ዚላሐድሽንሳ  ዊሳ ሞይ ኢሊጥዛኽን ናራ ፡፡ ዪሌ ባይቲ 
	 ከርሴቤ ዛል ዘሐኑም አልወጣም ፡፡ ዛሐን ባሕ በለሽኝ ጊር አጢ	
	 ኸሹም ቲጪቃሽ ባኹማንታ ባቴ ፡፡ 
አዱሩም ፡-  ጊስቲ ፈጠንቤ ዊሳ ሞይ ሑሪማ ነይ ባቴማ ገፈርቴ ፡፡ 
ፉሩም ፡- ዪርገብጊለሽዛሉዉ ፋጪ ባቴማ ሰክቲማ ገዱዜ ቦቲማ ቀርቲ፡፡ 	
	 ያእ አ	ያምቤ ሜገል አዱሩም ፉር ቱጭለኛትቤ ገዱ ገዱዉ 
	 ቲሒጅዛት ሐልቲ ፡፡ 

2-አይዜ ገዱ ዋ ጢልሊ

	 አዬ ኮከሔይ ገብ ኡሰጡቤ ቲነብሪዛት አይዜ ገዱን ናርቲ፡፡ አሐድ 
አያም ረሐቤማ አዉ ሐኪም ሰሪ ኡስጡዉ ቲዋሊዛት ደለጌማ ለፉ 
ተሐይቤ ተጌብቲ፡፡ ያእ ለፉ ለይቤ አሐድ ጢልሊን ናራ፡፡ጢሊዞም አፍዞቤ 
አጥ ለሐደማን ናራ፡፡ ያእ ጢልሊ ዚላሐዴዉ አጡዉ መብላእ ኸሽቲ፡፡ 
ዪሌም መላ ፋጭቲማ መላ አገኝቲ፡፡ 

	 አኻኽ ተቁምሲዛኽማ ሰሚቤ ቲበሪዛኽ ሱምኻዉ ማን ሙጢ 
ዪሉኻል ?  ባታማ አትሔበርታ፡፡ ጢሊም አኑዉ ዘቱቅ ሚን አይና 
ኡሪንቴ ባየማ ቂሽነቤ ሔጀ፡፡ ቀለጠማ ሱምዞዉ ዪዴሌ አኑዉ ጢልሊ 
....ዪሌሌ አፍዞዉ ከፈታ፡፡ ዪሳአ  አፍዞቤ ዚናራ አጥ ኪል ደቺ ቀብ 
ባያቤዉ፡፡ አይዜ ገዱ አኻኹዉ ጢልሊ መልታዋ ጠሊላ ዪሉኻል ባታ፡፡ 
ሐዬ ጠሊሎዉ ኡሱአች ዚፋለሱዩሳአ ፈጠንቤ አፍዚዩዉ ዪከፍቶዛልኩታ 
አኻኹም አትኪፈትዋ ተቄረህ ባታ፡፡ ደቺቤ ቀብ ዛያ አጡዉ ነሰታማ አዬ 
ኮከሔይ ገብ ቦቲ፡፡ ገብ አስጡቤ  
            ረቃ ሐርሺቤ  
           አቂል ዘረአቤዉ ኪላቲ በለታ፡፡ 

ሱራ ሐልባ		

3-አዱሩ ዋ ፉር

	 ጌይ አስማእ ዲን በሪቤ ሻኝእ ቶየቤ አሐድ አዱሩን ናርቲ፡፡ ኢታ 
አዱሩ አሐድ አያም አሰዲን በሪ ሐርቲ፡፡ አሰዲን በሪ ኢኺይ መጋለቤ 
ቲትጌብዛት አሐድ ፉሩዉ ደጉቤ ለሐቴ፡፡ ኢታ ሻኝእ አዱሩም ዚላሐቴ 
ፉሩዉ ቶሌሌ ሐፍ ባቲ፡፡ ዪሳአ  ዚትላሐቲ ፉሩም ቲበክዛት 
አባይ አዱሩ፡- ኩዳይ አትቢዪኝ ባቴ፡፡ 
አዱሩም ፡- ቁይቤ ሚንሌ ኦለሹሜኽ ?   ባቴ፡፡ 
ፉሩቱም ፡-አን ዪዉ ዛኾ አኻሽሌ ባኹማንታ ባቴ፡፡ 
አዱሩም ፡- ሚነኩትቤ አንሌ ባሺማንታ ?   ባቴ፡፡  
ፉሩም ፡- ዚላሐድሽን ሳአ  ዊሳ ሞይ ኢሊጥዛኽን ናራ፡፡ ዪሌ ባይቲ 	
	   ከርሴቤ ዛል ዘሐኑም አልዉጣም፡፡ ዛሐንባህ በለሽኝጊር አጢኸ	
        ሹም ቲጪቃሽ ባኹማን ታ ባቴ፡፡ 
አዱሩም ፡- ጊስቲ ፈጠንቤ ዊሳ ሞይ ሑሪማ ነይ ባቴማ ገፈርቴ፡፡ 
ፉሩም ፡- ዪርገብጊለሽዛሉዉ ፋጪ ባቴማ ሰክቲማ ገዱዜ ቦቲማ ቀርቲ፡፡
	  ያእ አያምቤ ሜገል ዚቴገሌዉ አዱሩ ፉር ቱጭለኛትቤ ገዱ 	
       ገዱዉ ቲሒጅዛት ሐልቲ፡፡ 

ሱራሐልባ

4- ዲናዲን  ዋ  አርነበቡት

	 ኡሪያች አዉ ኡመር ኢላ አርጎበሪ መሮጠሌ ዚር ኪለታሹ አጢቤ 
አጢእ ዪስካካሉ፡፡ ዲናዲኑም አኑኽ ማንባህ ነስኪ ?  ባቲ፡፡ ዪሳአ አር
ነቡትባህ (ሐርበኞ) ቲሰኪኩታ ነሲብ ሰጤ፡፡ ሶዛ አርነቡትባህ መሮጣ 
ኤገልቲ፡፡ አርነቡት አሐቲ ጊርቤ ቲሰኪዋ አዉ አብደል ለፉ አታይ 
ቆረርቲ፡፡ ገረገብ ቲሊ ዲናዲን ቢሊጭቲ²ም ዪትሪኡሜል፡፡ ኢታ ኒቅነቅ 
ዘተል ኡን ኢላ ጊሽ ሶዛ ቱቁሪበ–ሜት ባቲ፡፡ ኢላ ቱቁሪ ቄሲ ቲንፋሽ 
ኑጭ ባቲማ አዉ አብዳል ለፉ ተሐይቤ ዘግ ባቲ፡፡ ዘግ ቲሊዋ መኚት 
አሌጤ፡፡ 

	 ዲናዲን ቱኩም ቱኩምቤ መሌጠቤ ሐልቲ፡፡ ኦኔዜዉ ዘልሰበርቲቤ 
ቲሊጥዛት ቲሊጥዛት መዛረርቲ ወሰን አታይ ቦረቲ፡፡ ገደሙዋ አይዜገዱ 
ዚላሐዶ ፈቲቱዉ ቆጭቲማ አማጅቲ፡፡ ዪሳአ ኡሪያች ቸፍ ቸፍ ዛዩሳአ  
አርነቡት ነቃህቲ፡፡ ዚነቃህቲሳአ አርነቡትቤ መትማጀዜዉ  አቅቲ ፡፡ አህ 
ወይ «ዘቄሻ ተቄሻ» ባቲ፡፡ 

ሱራሐልባ

5- ሲሲታም ቡቺ

	 ጌይ አሱም በሪቤ አሐድ ቡቺን ናራ፡፡ አሐድ አያም አጎራእቤ 
ጊዲር በሰር አገኛ፡፡ አላይ ቡቻች ዘይቢሉቡኝ ሚን ኑሽ ?  ባያ፡፡ ቡቻች 
ዘይሪኡኝኩታ አሱን በሪ ዘር ታሐይቤ ኢሼመቂማ ኦላኽ ባያ፡፡

  ቡቺ በሰርለሐደማ ዪሊጢዛል ሱራ 

	 በሰርዞዉ አፍዞቤ ለሐደማ አሱንበሪ ዘር ሐራ፡፡ ዘርዞቤ ኡስጡቤ 
አሐድ ጫያ ሪአ፡፡ ለከም ባየማ ጫየዞዉ ዚሔጀሳአ አሐድ ቡቺ አፍዞቤ 
በሰር ለሐደማ ሪአ፡፡ አኻ አላይ ቡቺን በሰር ለሐደማ ሐል ?  ባያ፡፡ 
ዚሪኤዉ ቡቺቤ በሰርዞዉ ዪጠልፊባሌ ዉህ ባያ፡፡ ዪሳአ አፍዞቤ ዚላሐ
ዴዉ በሰር ዘር ኡስጡ ቀብ ባያ፡፡ አህ ወይ ባየማ በካ፡፡ ኢናዋ ሲሲትቤ 
ጫያዞቤ ዚታለላዉ ቡቺዉ ላፉ ላይቤ ዚናርቲ  ቢጩ ኡፍ ሪታማ፤
        ዘሌል ዪፋጭዛል
        ዛላዊን ዪቀብጣል ባቲማ ፈቀር አሽቲላ፡፡ 

ሱራሐልባ ዚር ኡስጡቤ ሱራዞዉ መራ

6-አያ ወልዲ ኩራች

	 አዉ ሐኪም ሰሪቤ አያ ወልዲ ኩራቺን ናሩ፡፡ ዪነብሪዛሉ ወልዲ 
ኩራ ደርማ ኻና፡፡አሐድ አያም
 
ወልዲ አይዞዉ፡- «አያ አኻ ደርማ ኻንኹ ዪሌ ሙጢኤ መንበርቲ አኸ	
	         ሻኽዋ ሚን ታሐትፊኛሽ ?   ባየማ አትሔበሬ፡፡ 
አዩም፡- ጠቢቅቤ አሐትፈኽዛኽ ሺእ ሐል፡፡ ዪዞም አራትሶ ቄህ፤ሲንዞ 	
	 ነጪህ ዋ ኮት ኢጊርቤ ዪሊጥዛልቤ ተቄረህ ባታ፡፡ ወልዲም፡- 	
	 ሚንቤ ኢትቄራህባሐኽ ? ባዬ፡፡ 
አዩም፡- ሐዬ ሊጄ ኤቀድኻቤ ቃነነማ ሰስ ባየጊር ሲክባ  ባታ፡፡ 
ወልዲም፡- ሚንሌ ?   ባዬ፡፡ አዩም ሰስ ዪልማ ኡን ደቺቤ ዪነስል፡፡ 	
         ያእ ኡንዉ የፉሪበኽማ ዪገድለኻል ባታ፡፡ 
ወልዲም፡- ቲቀሾ ሔሰበማ አያ ያእ አሱእ ዛሻ ሰስ ኢመየል ኪሶቤ ኡን 
ሐልባጊሩኽ ?   ባዬ፡፡ 
አዩም፡- ዪ ዘማንኻ ዛጥንታዋ አጥኻመጥ መላ ፈጭላ ባታማ ሐደግ	
      ታማ በረርቲ፡፡ 

ሱራሐልባ

7. አብዶሽ ዋ አንኮ

	 አብዶሽ ዛዮ ቁርአን-ጌይ ዪለምዲዛል ወልዲን ናራ፡፡ አሐድ አያም 
ሐረዌ ሐርሺዚዩዉ ኢሒጃኽ ባየማ ሌጣ፡፡ ሐርሺዚዬ አሐድ ጊዲር ዘር 
ሜጠቅቤ ዛል አንባ ሐርሺንታ፡፡ ሐርሺዚዩ ዚቦአሳአ አንባ ለፉ ላይቤ 
አሐድ አንኮዉ ሪኤ፡፡ አንኮዜም አምባ ቶልዛትን ናራ፡፡አጢዞም አምባ 
መብላእ ኸሻ፡፡ ወላላኪን ዘሩዉ መትማጀማ ለፉ ላይ መሰሉም ዪፈርኩ
ሜል፡፡ ዪሳአ  ሚን ኑሽ ?    ባየማ ሔሰባ፡፡ ዪሒስቢዛል አሐድ አቅሊ 
ዲጀሌዉ፡፡ 
ሱራሐልባ

አብዶሽ ደቺቤ ኡን ነሳአማ አንኼቤ ገኘቤ፡፡ አንኮም ሑዋ ቲቀሾ ወልዲን 
አንቤ ኡን ዪገኛል ባቲማ ሐረሬ፡፡ አጢዜም ኡን አታይሌ አምባዉ ኪል
ቆጭቲ አብዶሽቤ ጊኛኝቲባ፡፡ አብዶሹም ያእ ዚትገኛ አንባቹዉ ለቀመማ 
በለአ፡፡ ዚቀራዉም መሪኛችሶሌ ቶያ አሰደማ ሴአዴዩ፡፡

	 አብዶሽ ደቺቤ ኡን ነሳአማ አንኼቤ ገኘቤ፡፡ አንኮም ሑዋ ቲቀሾ 
ወልዲን አንቤ ኡን ዪገኛል ባቲማ ሐረሬ፡፡ አጢዜም ኡን አታይሌ 
አምባዉ ኪልቆጭቲ አብዶሽቤ ጊኛኝቲባ፡፡ አብዶሹም ያእ ዚትገኛ አንባ
ቹዉ ለቀመማ በለአ፡፡ ዚቀራዉም መሪኛችሶሌ ቶያ አሰደማ ሴአዴዩ፡፡ 

ሱራሐልባ

8- አይዜ ገዱ ዋ አዱራች

	 ጌይቤ በሰር ዱካን ኡሰጡቤ ዪነብሩ ዚናሩ አዱራችን ናሩ፡፡ አሐድ 
አያም ጊዲር በሰር ሮጁ፡፡ ዪእ ዚሮጆ በሰሩዉ ዮሎሌ ዱካን ዛላ ዘሪኤዩቤ 
በድሪ በሪ ሐርሺ አሰዶ፡፡ ቲንፋሽ ኢሳጩ ቤሔር መሳቤ ዮሉሌ ጠብ ባዩ፡፡ 
ወላላኪን አኻሽ በጂህ ቶላሽቤ አዉ አዉ አታሹማ ተጋደሉ ፡፡ ዪእ ማቤይ
ነቤ አይዜ ገዱ ሪተዩማ አትካፈልተዩ፡፡ ዘይቲጋደሉኩታም በሰርዞዉ መሳ 
መሳ አሽለኾኽ ባተዩ፡፡ ኢዚያቹም ተሰ ባዬዩ፡፡ አይዜ ገዱም ኢሲዲበኹ
ዛኽ ሚዛን አዴጁሉኝ ዛቲሳአ አሐድዜ ጋር ሐርቲማ ሚዛን አዲቲ፡፡ 

	 አይዜ ገዱም ዚዲጃ ሚዛኑዉ አፍዜቤ መሳ መሳቤ ለሐታ፡፡ 
አሐድ ገረብዞቤ ጊዲር አላይ ገረብዞቤ ቲቀሾ በሰር አረቲባ፡፡ ዪሳአ በጂሕ 
በሰር ዛልባ ገረብ ኪም ታሐይ ዘዉ ባያ፡፡ ዪእ ዘዉ ዛዉ መሳ መሳ አሸ
ሐኽቤ በለቲባ፡፡ አኻም ያእ ገረብ ዘዉ ባያ፡፡ ያእ ዘዉ ዛያዉ በለቲባ፡፡ ዪ 
አይነቤ በሰር ተማሙዉ በለታማ ሐንጎ አሸተዩ፡፡ አዱራቹም በሰር ዘልበ
ሉቤ ረሐብዚዩ ሒራርቤ ሚሻ ጋርዚዩ ገበኡ፡፡ 

9- ባዉ አባ ዋ ወልዳችዚዩ

  አዉል ዘማንቤ ጊዲር መጋላቤ ዪነብሩ ዚናሩ ናዉ አባን ናሩ፡፡ ኢዚ
ዩሌም ሽሽቲ ወልዳቸ ናሬዩ፡፡ ባዉ አባ ራጉማ መሞተዚዩ ቆረራ፡፡ ዪሌ 
ባይቲ ወልዳችዚዩ አስጡቤ ዲነትዚዩዉ ማንዚዩሌ አዉርሳ ባዩማ በጂህ 
ተጬነቁ፡፡ አሐድ ያም ወልዳችዚዩዉ ሳመቱዩማ ፣ዲነቴዉ አዉርሳዛኽ 
ኢስጠኹዛኽ ፈተናዉ ሑሉፍ ዪልዛልሌንታ ባዩዩ፡፡ ወልዳቹም ፈተናዞ 
ሚንንታ ?   በሰር ዱካን ሑሩማ በሰርሌ ኦር ዋ አሪዞዉ አዴጅሉኝማ 
ኑእ ባዩዩ፡፡ ወልዳቹም ኻና ባዩማ ተካሐሉ፡፡ 

ዚገደራ ወልዲ ሌጠማ በሰረሌ ኦርዞንታ ፎላ አዲጃ፤አሪዞኽ ዛዩሳአ  
ሐረማ ንፍጫጭ አዲጃ፡፡ 
አዉም፡- ሚንሌ ኮትሶዉ አዲጅኺ ዛዩሳአ  
ዚገደራ ወልዲም፡-ፎላ ለዛ ዛላማ ኒፍጫጭ  ዘሌላንታ ባዬዩ፡፡ 
ዚጉቲ ወልዲዉ በሰርሌ ኦርዞዉ አዴጅ ዛዮሳአ  ሌጠማ ወድሪዉ 
አዲጃ፡፡ አሪዞኽ ዛዩሳአ  ሌጠማ መረጪዉ አዲጃ፡፡ 
አዉም፡- ሚንሌ ኮትሶዉ አዲጅኺ ዛዩሳአ  
ዚጉቲ ወልዲ፡-ወድሪ በለኦም ዩጢምዛሊንታ           
           መረጪ ዪጭቅዛሊንታ  ባዬዩ፡፡ 
	      አኺርታኝ ወልዲም በሰርሌ ኦርዞዉ አዴጅ ዘዮሳአ  	  	
           ሌጠማ አርራት አዲጃ፤በሰርሌ አሪዞ ዛዮሳም ሌጠማ
 	      አርራት አዲጃ፡፡ 
አዉም ፡- ሚንሌንታ በሰርሌ ኦርዞም አሪዞም ዛኹኽሳ አርራት ሙጢ 	
        ዘዲጅኻ ?  ባዩ፡፡ 
አኺርታኝ ወልዲም፡- አዋ

ያምኑቦም አርራት

           ዪከፍሩቦም አርራቲንታ ባኹማንታ ባዬዩ፡፡ አዉም ፊዝቤ 
ተሰ ባዬዩማ ዲነትዚዩዉ አትዌረሶ፡፡ 

10-አንኮ ዋ አባ ወራባ

  አወል ዘማንቤ ጌይቤ አሚር ጋር ሚሒይቤ አሐድ አንኮን ናርቲ፡፡ 
አዉ አሚር ያርዶ ዚናራ ሐንጉሩዉ ኪልቲሼመቅቲ ቶልበዩን ናርቲ፡፡ 
አዉ አሚሩም ማን በለኤዉቤ ሞይ ቂጤ ቁይ ያሻሉ፡፡ አሐድ አያም ተሼ
መቁማ ዪሒጃሉ አንኮዉ ቶልዛት ዪሬሔል፡፡ አንኮ አሪኡኙምቤ ቶልዛት 
አዉ አሚር ደጉቤ ዪላህዴሔል፡፡ 

አዉ አሚር፡- አንኮዉ ሚንሌ ኢዝኒ ዘላሽኹሉሽቤ ቶላሽ ?ዛዬሳአ 	  	
           ሆጂት በለኹ ባተዩ፡፡ 

አዉ አሚር ፡- አሰከራችዚዩዉ አሴነኑዩማ ኢታ ኪዝበኛ አንኮዉ ሰሪ 	
          ኡስቴማ ጊረፌማ ሑይዜ ማግዴ ባዩዩ፡፡ 
	     አሰከራቹም አንኮዉ ሰሪ አሰዴማ አገዴማ ኢሰገረፌ ቤሔር  	
          ዪማግዴሌ ኢንጪ የዲጁሌ ሌጡ፡፡ አንኮም ኢናዋ ዚትገረ	
          ፍታቤ ቲበክዛት አባ ወራባ ሰመአማ ዪሰክዛል ሐረማ፡፡
አባ ወራባም፡- ሚን ኻንሺ ?   ባዬ፡፡ 
አንኮም፡- አባ ወራባ አዉ አሚር ዲርቂቤ ዱስ ዋ ኢሺሽ አልበለሺጊር 	
        ባዩማ ገረፉኝ ባታ፡፡ 
አባ ወራባም፡- አንኮ አኻሽ አታይሌ አኑዉ ኡግጂኝ ባየማ ጦቀሴ ፡፡ 
	  አባ ወራባ አንኮሌ ዚፈታሐሌሳአ  አታይዜቤ ኢዞዉ አገድታ፡፡ 	
       አሰከራች ኢንጪባህ ዚርገገቡሳአ አባ ወራባዉ ኡጉድዞ 
	  የገኞሆል፡፡ 
አስከራቹም ፡- ማን አገዴኽ ?   ዛዩሳአ  ዱስ ዋ ኢሺሽ ኦልሌ ታአገ	
         ድኹ ዪላል፡፡ 
አሰከራቹም፡-« መንጫ መሪኝዞ ከልካ »ዪሉማ ዪገርፎማ ዪማግዶሆል፡፡ 

11 - አቡ ነዋስ ዋ ሹር

	 አርጎባ-በሪቤ ዪነብሪ ዚናራ አቡነዋስ ዪሎ ዚናራ ናር ፡፡ አቡነ
ዋሰ ሚሺቲዞባህ ተጋደለማ ጋር ሑዱግ ሌቲባማ ሐንጉሩም አልበላም፡፡ 
ረሐብቤ ኢሳል ቶያዞቤ መዉሉድ ጋር መንበርቲዞዉ ሰማአ፡፡ መዉሉድ 
ጋር ዚሐረሳአ  ኡሱአች ሺር ባዩማ ገበታቤ ሹር ዮልዛሉ ሪአ፡፡ ኢዞም 
ኢዚያችባህ መሳ ተጌበማ ሹር መብላእ ኤገላ፡፡ አቡነዋስ ሹርዞ ጉቲቤ 
ዛል ኢሺሹዉ ኪል ገረብዞ  ኩፎኝ ሞሸማ ሙጢዞሌ መብላእ ኸሻ፡፡ ዪዉ 
ዪሒሰቢዛል አሐድ መላ ዲጀሌዉ፡፡ 

	 ኢታ ዚጠፍቲማ ጋር ሑዱግ ዚሌቲ ሚሽቴዉ አልፈታህ ኼጊር 
ባየማ አዉ አዉ ባያ፡፡ ዩልዛላቹም «አልለሌ በል» አትፊተሔ ባዮማ 
ጦቀሶ፡፡ አቡነዋስ ዚሐረሬዉ ኩታ ኻነማ ወልላሒ አልፈታህ ኼጊር «ዪ 
ሹሩዉ ዚሸረፍኾታ የሽረፈኝ» ባየማ ሹሩዉ ኪል ኢዞ ገረብ ሸረፌዉ፡፡ 
ገባታዞቤ ዚናራ ኢሺሽ ተማም ኪል አቡነዋስ ኩፎኝ ጩሩር ባያ፡፡ አቡነ
ዋሱም ሹርዞዉ ኢሺሽባህ በላማ ሌጣ፡፡

12 - ረቃ አቦቻ ሚሽቲ

	 አወል ዘማንቤ በድሪ በሪቤ ዪነብሩ ዚናሩ አቦቻ ሚሽቲን ናሩ፡፡
 አቦቻ ሚሽቲሌ አባትዚዩቤ በጂህ ኒጃት ወቅሪ ናሬዩ፡፡ ዪ ነጃት ወቅሪ 
በጂሕ ዱስ ወለደሌዩ፡፡ ዱሶቤ ዪጠፉቦ ቄሲ በለኡቦማ ዚቀራዉ ሚንኩት 
ኑሻ ?   ባዩ፡፡ 

አቦች ፡- ሚንሌ ዱስ ሚይ አኑሻማ ኢላዋ ኒጠፍ ቄሲ አንሲቻ ?  ባያ፡፡ 
ሚሽቲም ፡-ኤሔሬይ ዪተማም ዱሱዉ ነትባህዲባ ዛና ሚይ አይደቤ 	
        ነዲጃና ?  ባታ፡፡ 
አቦቹም ፡- ሚን ታአብ ሐል በድሪ በሪ ዘር ኤሊ ባዬ፡፡ 
ሚሽቲም ፡- ዋ ባኺ ኢላሌ ዚናራዉ አፌቤ ጠለፍኺበኝ ባታማ ዱስ  	
         ዚዩዉ ጦሮማ በድሪ ዘር ሐሩ፡፡ 

ቁሉቤ ዛል ዱስ ተማሙዉ ኪልሲባበሮ ዘር ኡስጡዞ ኡስኤሰቦ፡፡ ዘርዞ 
ሚይዞዉ ሐፈሱማ ዚጤሞሳአ  ዱስ-ሚይ ኩታ አልጤማም፡፡ 
ዪሳአ  አቦች አትባህዳሐኽ ባየማ ዘለለማ ዘር ኡስጡእ ዚቦአሳአ  ዘርዞ 
አሌጤዉ፡፡ 
ሚሽቲም አቦችዜ ቀላህ ዛየሳአ  ሑዋ ከርሳም ሙጢዞሌን ዪሰቻል ባቲማ 
ዘርዞ ኡስጡ ቦቲ፡፡ ሚሺቲዉም ሚዪዞ ወሐጤማ አሌጤ፡፡ 

13-  አቡ ነዋስ ዋ አቦቻ ሚሽቲ

	 አዉል ሱጉድ አጥ በሪቤ ዩነብሩ ዚናሩ አበቻ ሚሽቲን ናሩ፡፡
ሚሽቲም ሞይ ቂጤ አቦችዜሌ ሐሸር ቃህዋ ዚቀዳህቲላ ሳአ ጌቡዉ 
ቲማላማ ደቺቤ ዪትኮአል፡፡ አቦቹም ዪዉ ዛሽቲሳአ አቅሊ ኦኾቢ አላኹ
ሹሚ ?   ዪሌሔል፡፡ አቡነዋስ አሐድ አያም ኡጋ ሑሉፍ ባይቲዞ ዪዉ 
ዪሰማል፡፡
 
	 አቡነዋስ አቦች ሐርሺ ዚሌጠሳአ  የንቁሪማ ሚሽቲሌ ኪል ጋር 
ሐረሌማ ጋንበሪቤ ቃነነማ ጋራች ባያ ፡፡ 

ሚሽቲም ፡- አባታች ቦኡ ዛቲሳአ አቡነዋስ ኪልጋር ቦአ፡፡ 
አቡነዋሰ ፡- ሚሺቲዉ አቅሊ ዩኽቢዛል ቱቂነሽ ?   ዛዬሳአ ኢናዋ 	  	
         ተሰቲቤ አን ኡኽባኻኽ ባታ፡፡ 
ሚሺቲም ፡- ቤላ አቅሊዞ ዛታሳአ አሐድ  ኹዱን ዘንቢል ሰጤ ፡፡አቡ	
         ዋሱም ሐዬ ዪዉ አትኪፈቻ አቅሊ ዚኸሺሳአ ሜጠቅ ኸሽቤ 	
         አላረድሻ ቃህዋ ተፈልሐሽ ሐንጉር ታሻሽ ዩሌሔል፡፡ 
ሚሽቲም ፡- ቂማዞ ሚስቲንታ ?ባታ ፡፡ አቡነዋኑም ኢማመት ዋ ጉዶር 
ነጪህ ኢራዝ ዪሌሔል፡፡ሚሺቲም መርሐባእ ቲልማ አቦችሴ ዛጥ 
ኢማመት ዋ ጉዶር ኢራዙዉ ቲሰጣማ ዪሊጣል፡፡ 

	 ሚሽቲም አቡነዋስ ዜመዴኬትቤ ዘንቢሉዉ ሜጠቅዜቤ አረታማ 
ቃህዋዜዉ አፈላህቲ፡፡ አቦችሴ ሐርሺቤ ዚገባአሳአ ቃህዋ ቲቃህዲላሌ 
ዛቲሳአ ደችቤ ተኮአቤ፡፡ 

አቦቹም ፡- አቅሊ ኦኾቢ አላኹሹሚ ?   ዛዩሳአ 
ሚሺቲም ፡-ዋቴ ኦኾብኹን ቲላማ ዘንቢሉዉ ታረሐት፡፡ አቦቹም ዘን	
	 ቢሉዉ ዚከፈቴዉሳአ ዘነቢል ኡሰጡቤ ዙናርቲ ኡፍ ቢር 
	 ቲልማ ቲበራት፡፡ 
ሚሽቲም፡- አልላ አቅሊኤዉ አበረርኺበኝ ቲላሐት፡፡ 
አቦቹም፡- ሚስቲቤ ኦኾብሻ ?   ዛዬሳአ 
ሚሽቲም፡- ኢማመት ዋ ነጪህ ኢራዝኾቤ ቲላት፡፡ 

አቦቹም፡- አይ ኡጋዉ ሌጣ ዛዬሳአ ዚሌጤዉ ኡጋዉ ታረሐት፡፡ አቦች	
        ሴም ሒራርቤ ፈረዞቤ ዪሴቀሊማ ዪፋጫሌ ዪሊጣል፡፡ 

	 አቡነዋሱም ሩሑቅቤ አቦቹዉ መዴጀዞዉ ዚሪኤዉሳአ ዚለበሴዉ 
ኢማመት ዋ ነጪህ ኢራዙዉ አጬዉማ ለፉ ተሐይቤ አሼመቄዉ፡፡ 
አቦቹም አቡነዋስዴ ዚቆረረሳአ  «ሰማእ አሐድ ኢማመት ዘገደማ ነጪህ 
ኡራዝ ዚለበሳ አባዉ ሪኻ» ?   ዪላማ የትሒብራሐል፡፡
 
አቡነዋሱም ፡- አኻ ዪእ ቀጪን ኡጋዉ ሌጣ ፈረዝ ዩቡኡሙልዋ 
	       ኢንጊርኻቤ ተኼተላ ዪላሐል፡፡ 
አቦቹም ፡- ሱምኻ ማንተኽ ?   ዛዬዉሳአ
አቡነዋሱም ፡- «ኢዞቤ ዪዘረፊ»ዪላሐል፡፡ ኢላዋ ኢዲጂ ቄሲ ዪእ ፈረዙዉ 
ለሐድለኝ ዪላማ ኢሰጡዉ ቤሔር ዘቀነኤዉ ኡጋዉ ዪሰክ ዛል ዪሊጣል፡፡ 
አቦቹም ዚፋጬዉ አባዉ ዚቀበጤዉሳአ  ሒራርቤ አቡነዋሰሌ ፈረዝ 
ዘቀበደቤዉ አታይ ዚረገገበሳአ  ፈረዝዞም ኤሉም፡፡ አቦቹም ሒራርቤ 
ኢጊርቤ ጋር ዚርገገበሳአ  
ሚሺቲዞ ፡- ሚን አገኜኽ ?   ዛታሳ 
አቦቹም ፡- ሒጀግበይ«ኢዞቤ ዪዘርፊ አገኜኝዋ» ባዬ፡፡

14. አቡ ነዋስ ዋ መሪኝዞ

	 አቡነዋስ መሪኛችሶ ኡስጡቤ አሐድ ባዉ ኢስታ ቀንና ቆርቆዴ 
ዚታን ናር ፡፡ አሐድ አያም ዘር ሚጠቅቤ ሽርሽር ዪልዛሉ መሪኛች ጉቲቤ 
ቆርቆዴ ዚታ መሪኝዚዮዉ ኪል ዘርዞ ጡሉቅ ዪላል ፡፡ 

	 መሪኛች ዲነበጡማ ያጮሌ « ኢጂኻዉ ሐም ኢጂኻዉ ሐም » 
ባዮ ዪዘምዶም ያጮሌ መሪኝዚዩም ኢጂዞዉ መስጣ አበላ ፡፡ ሚይዞም 
ዩህጣሌ ዘዉ ዘዉ ያሻዛል ኢጂዞዉ መስጣ አበላ መሪኛች መላ በለለቤ
ዩማ ኢሳሉ አቡነዋስ ሔሰበማ አቡነዋስ ሚይ ዞሐጤዉ መሪኝዞሌ « የኽ 
ኢጄዉ የኽ ኢጄዉ » ባዬዉማ ኢጂዞዉ ዘግ ባየሌዉ አባም ኢጆዞዉ 
ፈጠንቤ አቡነዋስ ኢጂዞ ላይቤ ጪቻ ባየቤዉ ዪ አይነቤ አቡነዋስ ዘመ
ዴዉማ አጬዉ  መሪኛች አቡነዋሱዉ ሚንኩትቤ አኻኽሌ ኢጂዞዉ ዘግ 
ባየሌሕ ባዮ ? 

	 አቡነዋሱም መሪኝዞና « ሐም ባዮጊር ማእናእ ዪስጣሜል አሐድ 
ሺም ያሹሜል የኽ ባዮጊሪት ዪነሳል ዚትወለደቤ ሜገል የኽ ቢላይ በላይ 
ሐም አልለመዳም ባዬዩ፡፡

15. አቡ ነዋስ ዋ ወልዲዞ

	 አቡነዋሱም ሚሽተቲዞ ሞቲባማ አላይ ነሰአ ፡፡ ዚነሰኤም ቲቀሾ 
ወክቲ ቤሔር ወለቲ፡፡ ዪ ሳአ አቡነዋስ ወክተንዞ መጋላ ሐረማ ቀለም 
ዲቤት ፤ሉሕ ዋ ሐርፊ ኪታብ ወኾበሌዉ ፡፡ ዞኾበሌዉዉ ጋር አዲጄ
ዉማ ማዉሽሌ ኡሩስ ጌይዞቤ አረደሌዉ ፡፡
ሚሽቲም  ደነቄማ አጂብ ባቲማ 
አቡነዋሱዉ ሚን ሞሸኻንታ ባታ ?ሰቢ ወልዲማ በጂህ ወክቲ የትኺዛ
ልሌ ቀለም ዋ ኪታብ መዉኸብኻ ሚን አትባለሌኽ ባታ ? 
 
አቡነዋሱም ፊዝቤ ኸጠኢንተሸ ወልዲዚና አላይ ወልዳች ኩቱም አልታ
ሚሽቲም ሚንኩትቤ ባታ  ? 

አቡነዋሱም ሚሽቲዞም ወልዲዚና አላይ ወልዳችኩቱም ዚሕጠኝ ዋሕሪቤ 
አልቲወለደዋ አሐቲ ሳቲ ኡስጡቤ ተወለደማ መቅረዋ መክተቡም ቲቀሾ 
ሳአች ቤሔር ዪለምዳል ባኹማንታ ፡፡ ባዬ 



22

16. አቡ ነዋስ ወጨረዞ

	 አቡነዋስ ሚሽቲ አነቴማ ሞቲ አሕሊዋ አሰበባሕ ቶያ አሱባህ 
ቀበሬ ወሕሪ ኩትቤ መሪኝዞ ዪሒጃሌ ኪል አቡነዋስ ጋር ዩሑራል ፡፡ 
አቡነዋስ ፊዝቤ ከፍ ባዬዉማ ሒራር ዋ ቃሕሪቤ ዪበክዛል ረኸበዉ
መሪኝዞም አቡነዋሱዉ ሚን አትቤኬኽ ባዬዉ

	 አቡነዋሱም ጋሬ አባዮ ዚሞቲበኝ አያም ቀብሪ ዋ ሰብሪሌ ጂናም 
ዋ አማንዞም ተፍናቀለማ ዲጃ ሆጂማ ወጨሬ ዚሞተቤኝሳ በኒአደሙም 
ኤሉም ከርሴዉ ዞለኤኝማ የትቢከኝዛል ዪንታ » ባዬዉ

	 መሪኝዞም አቡነዋስ ጋርኻ አባዮ ዚሞቲ አያም ዚሞቲ አያም 
ኢቢእ ዪሎዛል ኢንኻቤ አናራም ወጨረሌት ኡኩእ ደም ኢቢእ ቲበካኽ 
ሑዝኒ አቱሽ አላይ ወጨራ ኡኽቢለኻኽ ባዬዉ

	 አቡነዋሱም  መሪኜ መለሳይ ቆራም ባኺ ዞለኤኝ አታዩዉ ሐከክ
ኺለኝ ዱካን ኤለኝ ሐርሺ ዪወጨራ ወጨራ አይመስለኽ ሐያቴንታ ሖጂ 
ሚሕሬ ዚሞተሳ አይኩንተኽ ዘላዬኝ ጊሽ ዚትቀበርኹሳአ ሑላ አይቂደድ
ለኝ ባያ

17. አቡ ነዋስ  ጊዲር መቀጡ

	 አሐድ አያም አቡነዋስ ጋር አፎቸዞቤ ጊዲር መቀጡ ተሌሐቃ ፡፡ 
አያማች ቤሔር ጊዲር መቀጡ ኡስጡቤ ቲቀሾ መቀጡ አረደቤዉማ ዛላሌ 
አርገገበሌማ 

	 አቡነዋሱም መቀጡ ዛላዉ« መቀጡኻ አንደቤ ኢሳል ወልዲ 
ወለዳ፡፡ ኢታ ቲቀሾ መቀጡም መቀጡኻ ዞለዴዊንታ » ባዬዉ  
መቀጡ ዛላም ፊዝቤ ተስ ባዬማ ኮትሶ ዲስጢያቹዉ ተቀበጤዉ፡፡
  
	 ሐጂስቤ አላይ አያም አቡነዋሰ ቤቀድ ዚትሌሐቄዉ ጊዲር 
መቀጡዉ ዛለ አበቤ ተሌሐቀቤዉ ፡፡ ዪ ሳ አቡነዋስ መቀጡዉ ዘለርገገ
በቤ ዪቀራል ፡፡ መቀጡ ዛላም ኢላዋ አቡነዋስ ጋር ዩሑርማ
መቀጡ ዛላም ኢላሆጂ መቀጡዉ አለልገገብኺለኙምዋ አቤላ ባዬዉማ 
አትሔበሬዉ 

	 አቡነዋሱም አልላሕ አገብለኻኽ ኢልዛኽ ሙቱት አላያ ባዬዉ
መቀጡ ዛላዉ መቀጡን ዩሙታል መቀጡ ዩሙታሉዉ ተሰማአማም 
ዩታወቁሜል ባዬዉ 

	 አቡነዋሱም ሒራርቤ ሚንኩትቤ ኡኩ ቲላኽ ?   መቀጡኻ ወለዳ 
ዛኹኽ አያም መቀጡ ዩልዱሜል በኸኚ ?  ባዬዉ ፡፡

18. አቡ ነዋስ ዋ ወርሒ

	 አቡነዋሱዉ መሪኛችሶ ሳሳ አያም ኪልኻና ሐጂስ ወርሒ ዪትወ
ለዳል አልታሚ ባዩማ አትሔበሮ አቡነዋሱም የቂን ሐጂስ ወርሒ ዪት
ወዳል ባዬዩ መሪኛችሶ ኤሔሬይሳ ሐጂስ ወርሒ ዚትወለደሳ ዚራጋ 
ወርሒዉ ሚን ያሾሆል  ? 

	 አቡነዋሱም ቲቀሾ ሔሰበማ ዚራጋ ዋሕሪዉ ዩቅጫጮማ ጡኝ 
ያሾሖል፡፡ ባዬዩ፡፡

19. አቡ ነዋስ አዱሩዞ

	 አቡነዋስ ላቀንሌ ጋር ዚገባአሳ ሺኢሽቲ ኪሎ በሰር አዲጀማ ሚሽ
ቲዞዉ  ሚሽቲዞዉ ጢብሲ ኡሽሊና  ባየማ ጠቢቅቤ ኤመዴማ ሰጤ ፡፡  
አቡነዋስ  ሚሼት ጋር ዚገባአሳ ሚሽቲዞ ሹር አሽቲላማ ሰትታ፡፡ 
አቡነዋሱም ሚንታ ማልቱ ዘዲጅኾ በሰሩኽ ባዬ  ?
 
	 ሚሽቲም የታ  ዚትማገድቲ አዱሩ ዘዲጅኾ በሰሩዉ ዛልባኩ
ትቤ በለታ ቲለሐት፡፡ አቡነዋሱም ፊዝቤ ሐረሬዉማ አዱሩዉ ለሐዴማ 
ቶያዞ መጣራ ዱክካን ያስቴሔል፡፡ ሚሽቲም ሚን ያሻልሌ ቲትኼተላማ 
መሳዞ ሌቲ ፡፡ 

	 አቡነዋሱም ዱክካን ዛላዉ አልለሌ በልማ ኢታ አዱሩዉ አሲሜ
ሌንታዋ ሜዝኒሊኝ ዪላሐል ፡፡ ዱክካን ዛላም ኻና ባዬዉማ ሜዘኔ ፡፡ 
ዚትሜዘንቲሳ ሺኢሽቲ ኪሎ ኻንቲ ፡፡

	 አቡነዋሱም ኪል ሚሽቲዞ ሺር ባየማ በሰሬ ሺኢሽቲ ኪሎን ናር ፡፡ 
ኢታ አዱሩም ሺኢሽቲ ኪሎ ኻንቲ ፡፡ በሰሬ ከርሲዜቤ ሐል ባሺዋ አዱ
ሩኤኽ አተሐሪ አቤልቲካ ?ባዬ ዪሎሖል፡፡

20. አቡ ነዋስ ዋ አዉ አሚር

አቡነዋሱም አሐድ አባዉ ኡገቤ ዪበክዛል የገኛሐል  ፡፡ 
አቡነዋሱም ሚን ኻንኺማ ኡኩቤ ቲበካኽ ባዬዉ ? 

	 አባም   ታይና ሚሸት አዉ አሚርሌ ቢርዛዝቤ ሚሽተቴዉ ፈታ
ሕኼማ ሪኹ ባኹማ ሪኼጊር ኡስሑሉቤ ተፈታሕቲ ባዮማ ሚሽተቴዉ 
ነሰኡቡኝ ባየማ ኤመዴዉ፡፡ 

	 አቡነዋስ አባዉ ዪቤ ኤቅበኝ ባዬዉማ ኪል አዉ አሚር ጋር 
ሐለፍ ሐቀፍቤ ሌጣ፡ አዉ አሚር ሑጡርዚዩ ታሐዩዉ መኽራ አገላ፡፡
አዉ አሚሩም አቡነዋሱዉ ሚንሌ ሑጡሬዉ ቲኸራኽ ዛዮሳ
አቡነዋሱም አዉ አሚሩዉ ታይና ሚሼት ዪ ሑጡር ታሐይቤ ዚቄሕ 
ተቀበራማ ሪኹ ባዬዩ 
አዉ አሚሩም ኤሔሬይሳ ቢርዛዝን ሑሉእ ዩኹናል ባዮ
አቡነዋሱም ኤሔሬይሳ ቢርዛዝን ዚፈተሖን ሑሉእ ዩኹንማ ኡሱእ 
ሚሽተቲ ጋርኻድቤ የትጊብሎሆል  ባዬዮ
አዉ አሚሩም አ ሱእ አይሲማነቤ አባሌ ሚሽቲዞዉ አርገገቡሎ

21. አቡ ነዋስ ዋ ጋር ዛሌዉ

	 አቡነዋስ አሐድ አያም ዚናብ ዚማሐጤዉሳ ኡሱእ ጋር ዩቡአል ፡፡ ኢላ 
ዛናብ ዪባር ቄሲ ጋር ደርቢንጪዉ ሰም ዪልማ ዪሒልቃል፡፡ ዚናብ ዚቃ
ነነሳአ ዪሊጣል ፡፡ ጋርዞ ዪሊጥማ አዱሩዞ ዚላሐዴ ዚሞቲ ፉሩዉ ዪላ
ህዲማ ኪል ዚናብሳ ዚናረቤዉ ጋር ዪርገብጊማ ጊዲር ጣቄትቤ ዚሞቲ 
ፉሩዉ ያርዴሔል፡፡

ጋር ዛሌሚንታ ዚጬቃ ፉር ጣቄቴቤ ታርዲለኝዛኽ ?  ዛታሳ
አቡነዋሱም ጬቄሽ ሌጪ አልጬቄሽ ተጌቢ ዪላል፡፡ ጋሬንታ ኢምሪባ
ሐኽ  ባዬ

	 ጋር ዛሌ  ቃዲዴ ሐርቲማ ዚናብሌ ዚቦአ ጋቤ አዩጨነዋ ጋሬቤ 
ዊጪእ ባዬኝ ባቲማ ከሰስታ፡፡

	 አቡነዋሱም አዉ ቃዲዉ ጋርዞ ሐንቲዜ ታጊር ደርቢንጪ 
ሒልቂዉ ቴደኝ ዩላል፡፡ ዪሳአ ጋር ዛሌ ሒልቂዞዉ ዘሞሴሳ አቡነዋስ 
ኤደማ ጋ 

                      ሺሽታኝ አጋዳ

ሒብሪ ዋ ጊርጋቦት ኢሪዩዉ ኢሊ

	 ሒብሪ ዋ ጊርጋቦት ኢሪዩዉ ኢሊቤ አሐድዞ አላይዞዉ ኬ ኢታ 
ሒብሪዉ ቱቄነኽቤ አላይዞዉ አሐዱም የኽኒ በጂሐች/ ኢንዶቻ አቦች ዘል
ቲላየቤ /የትሒብራሐል ዚትሐበራች ጉቲዚዩቤ አሐድዚዩ ጊርጋቦትሶዉ 
ጀባእ ዪላል፡፡ 

	 ሒብሪ ዋ ጊርጋቦት ኢሪዮዉ ኢሊ  ዊጃች ሐንጉላዚዩ ዪበስሊኩታ 
ሺርቲዚዩዉ ዩቁኩታ ሞሸዋ ሒሳቦትዚዩዉ መዝጋሕሌ የትፊከዩኩታ 
ሺርቲዚዩ ኡሪያቹዉ፤ ዚትሊያዩ ሲፋ ዋ ሸክሊዉ ዪገብለዩኩታ ሞሻሌ 
ዚር ኩታቤ ዚትዌቀራ ሒብሪ ዋ ጊርጋቦት አይናቤ ጠብዛያ  መትፌቀ
ርማ ዊጃችሌ ሒብሪ የትሒብሪ 
ዋ ጊርጋቦት ዪስጢዛላች  
ሐባሪ ኢሪዮዉ ኢሊ ዛየማ ዘትሔበራሳ
ተሔባሪ /ች/ ሚን ቲሪ ዪሎማ ዛዩሳአ
ሐባሪ  ሒብሪ ዋ ጊርጋቦት ኢሪዩዉ ቲሪዉ የትሒብራል
ተሔባሪ /ች/ ሒብሪዉ ጀዋብ የርገብጋል፡፡ሚሳልሌ

1. ያጮ ያጮ ዘይቲቦረድ ?  
2. ዪሊጥ ዪሊጥ ዘይዲለጋ ?    
3. ቲቃኒማ ቲበክዛት ቲትቦረድዛት ቀሐት ?  
4. ደባ ደባ ፤አፈር ደባ
  ዪቃኒጊር ጊዲር አባ፤ዪትጌቢጊር ቲቀሾ አባ ?  
5. አቤ ኢማመትሶ ጊዲር አጢዞ ቲቀሾ ?  
6. ኢንዜዉ ኩሑል ታሽማ 
   መጋላ ጉቲቤ ቲትጌብዛት ?  
7. ሰሪ ላይቤ ቢላሎ ቢላሎ ዪልዛል ?  
8. ኡጋ ጉቲቤ ቲትጌብማ ሹንኩርታ ቲከትፊዛት ?  
9. ሒንዲያ ቲትፌቀሪ ጪገርዜ ቲትማገዲ ?

10. ሚን ቲሪ ?  ሚን ቲሰሚ ?  
         አይ ፈጥሌ ቁማይ ሰሪ ?  

11. ሳህና ሙሉእ ደም ?  
12. ዞለተኽሳአ ዘቲራእ ኢላሕደኤኽቤ ዘቲላሐድ ?  
13. ቲሲሕቂዛት ታሐሪዛት ?  
14. ቲጌብዛኽ ሩሑቅቤ ዛሉዉ የዲጅለኽዛል ?  
15. ወፍጪ ዋ መጃ
16. አሲራ ሐሚስቲቲትጌቢማ
   አሲራ ሐሚስቲ ተሲንዛት ?  
17. ዛህጠኝ ቢላይ አሲር ዘትኹን ?  
18. ዪቃኒ ዪቃኒ ዘይዲለጋ ?  
19. ዪትጌቢ ዪትጌቢ ዘይዲለጋ ?  
20. ሰባህ ኡንቤ ዪጨምቆማ
   ቀጪን ኡጋ ዪጥዛል ?  
21. ሶዛ ሶዛ ቲናህቂማ
   ደቺ ቲላህሲዛት ?  
22. ዪዶ ዪዶ ዘይቦላእ ?  
23. ከርሲቤ ወልዲ ተሺምቂማ ቲሰክዛት ?  
24. ኡን ተሐይቤቲትጌብማ ቲሲህቂዛት ?  
25. ቲበሪዛት ቱልዛት ?  
26. ደቺ ተሐይቤቲትጌብዛት ?  
27. ዘሌመሮ አታይቤ የገኞዛል ?  
28. አጥ ዘሌላ ?  
29. ሲን ደዋ ?  
30. ኢን ደዋ ?  
31. መረጪ ደዋ ?  
32. ዚትጌበሳአቲቀሾ አባ
    ዚሌጠሳአ  ጊዲር አባ ?  
33. ዚትኼተሌሳ ተሐጥሪዛት
    ዚሌጡቤሳአ  ቱጉድሪዛት ?  
34. ዮሊ ዮሊ ዘይጢፍ ?  
35. ቂባባ ደዋ ?  

36. አሐድ ኢን ዘሌሌ ?  
37. ቢላ ፈጥ ዘቃነኖ ?  
38. አሐድማ ኮት ዘይኹን ?  
39. ዪጠርጎ ዪጠርጎ ዘይቲቦረድ ?  
40. ቢላ ወተር ዚዜገዳ ?  

                      ሐረታኝ አጋዳ

ኪዝሌ ኪዝ ነትፍሪ ኢሪዮዉ ኢሊ

2. ኪዝሌ ኪዝ ነትፍሪ ኢ/ ቲሪዉ ኢሪ

	 ወልዳች ሞኽነሌም ዘይፊረክማ ዘይሚሰል ሺኢያቹዉ የትሚዛዝ
ኑማ ሑክሚ መስጣሌ ዩቆማ  ዪሮዛል ሺያችቤ ሒብሪ መሰጣ ሐልባ ፡፡ 
ዪኢዉ ዪለምዱቦ ኡጋች ማቤይነቤ ኪዝሌ ኪዝ ነትጋፍሪ ቲሪዮዉ ቲሪ
ቤንታ ፡፡ ሚሳልሌ

1. አርጎበሪ በሪዉ
   ጩጭ ዳመሴዉ
   ኢሪዮዉ አሊ

2. ሱጉድ አጥ በሪዉ
   ጢልሊ ጠለፌዉ

3. አዉ አብዳል ለፉዉ
   ጩጭ ነቀሌዉ

4. አዩ ኮከሔዩዉ
  ጩጭ ጦሬብበማ አሌጤዉ

5. ኹጥባዉ
   ጢሊ ጠለፌዉ

			   ሐሚስታኝ አጋዳ

ጩቅቲያችቤ ፊጥነ ዋ  ፈሳሐ  አግኞዛጥ  ኢሪዮዉ  ኢሊ

	 ዊጃች ጋር ዪማሕጢዛሉ ጩቅቲያቹዉ ዪሰማሉ፡፡ ያኡዉ ዚሰማኦ 
ከትቤ ፊጥነቤ መርገገብማ ባይቲም ጊዲር ፊራኮትነታ፡፡ ዪኢ ሰበብቤም 
ዊቂር መዌቀርሌ ዊቅሪዉ ቀልቢቤ መልሐድ የለምዳል  ዚሐረሪ ዊጃች 
ኬ በሌበልቤ አጢቤ አጢእ የትሒባብራሉ ዩኢም ዚትላያ ኢሪዩዉ ኢሊያ
ቺን ተዩ፡፡ ሚሳልሌ

1. ፈቂ በቀል
   ቡቁል
   ቢቂል
   ነቀልቲ

2. ቀራ ማንቤ ቀራ
   ቀራሩቤ
   ቀራ ስር አልቀራ

3. ከት 
   ከቱዉ
   ከታረቤ ቀበሬ

4. ኦር ሒትፋን
   ዘላቃ
   ሐደቃ
   ወደቃ
   ቢመዲቃ

5. ዪሰምዛል ዘንዶቃ
   ኢንዞ ዚደረቃ
   ፋይዳም ኤላ ረቃ

6. ፋጡማ
  ፈጤ
  ፈጣጡቤ
  ፈጥቤ
  ፈጠቅ በይ

 ሒብሪያችሌ  ጊርጋቦት

1 - ኡሱእ ቲንፋሸ                               
2 - ሚይ ዋ ጩጭ
3 - ሸማ(ቀብቀብ ቲላት) 
4 - ጋሚላ (ጋሚላ ዚትጌበላሳአ ቀብሪቤ የርገብጎዛል አፈር 
	   ደባኩታ) ኪልላይ ዪቃናልማንታ)
5 - ሑንቃ ቲቀሾዚታ ሑንቃ ዚትቀለሳአ ዪገድሪማ ነጪህ ዩኹናል
6 - መንጨ ዋ ከልካ ቢላሎ አበላኽ ባይቲንታ
7 - ባቄላ ጉቲዜቤ ጠይ ሸጥ ሐልቤ
8 - ሒንቂፍቲ
9 - ጋያ(መዳአ) ጋያ ዚትሰችቲሳአ ቂርቁር ቲላት  ላይዜቤ ዛል 
   ጪገርዜም ቲንባኾንታ
10 - ኢን ኡ²ን ዋ ጪገር
11 - ቱኻን ቃምዜ ጀሚእ ደሚንታ
12 - ቁናጭ
13 - ሑንቃ ቀቃእ ቲልማ ተሐራት
14 - ኢን
15 - ሲን
16 - ዋህሪ(ጨረቃ)
17 - ዱኚት
18 - ኹጥባ
19 - ሰሪ
20 - መብላእ
21 - መጥረግ

22 - ኡን
23 - ጊላ /ጌይቤ ዚናርቲማ ካንጋሩ ኡሪባህ ቲትሚሳሰልዛት
24 - አንቁራረህቲ
25 - ኡፍ
26 - ሑባብ
27 - ኢን
28 - ሙዝ
29 - በሰር
30 - ኩሑል
31 - ኡኻት አልበለኺጊረ የነተኻል
32 - ኡሱእ
33 - በሐር
34 - ሐንጉላ
35 - መርፊ
36 - ሰሚ
37 - አልላ
38 - አፈር
40 - ደቺ



34

ከታቢዞቤ ዚጨሐራች
1. ዚሐረሪ ዊጅ ተፌቀሮታች  ኮኦት ሒልቂቤ 1 ዞጣ
2. ዚማነት አሳስሲና ቁርአንጌይ ዞጣ
3. ዚሐረሪ ጦቀሶታች /ዱዋአች/ ዞጣ 
4. ዚሐረሪ መኽማኻች ዋ ሐል ሲናናች ዞጣ
5. ኪታቡል ፈራኢድ
6. አልላ ባየ ጊር ቁርረቤ ዩጭዛላች
7. መዲ፤ቱል አዉሊያ -ሐረር
8. ዚመስኪዳች ጌይ-ሐረር
9. ሼኽ አባዲር ኡመሩል ሪዳ
10. ሼኽ ሐሺም አብዱልአዚዝ
11. ዚሐረሪ ዚአዳ ደዉዋ አጢራች
12. ዚሐረሪ ዚክሪያች ሚን የለምዳሉ;
13. ዚሐረሪ አዳ ተፌቀሮታች ታይነ ዋ ሆጂ
14. አገለጌይ ሲናን ሚን ኢንንታ 
15. የቁርአንና የሐዲሰ ዱአ¬ች አማረኛቤ ዚÞሐረማ ዚትከመላ
16. የቁርአን ንባብ ያለ አስተማሪ ዚትከመላ
17. አስማኡል ሑስና ንላንደር ሐርዳባህ 1993 ኢ/ሒቤ ዞጣ
18. ማሻስ ልሸrሮሰቁስ oሶ ሕበrሮቃ አሕመድ ዲዳት ኪብዞዉ 
	   ኪል አማረኛ ተርጀማ ዚኻና
19. ማሻስ ቂሸሳሳቁስ Eሮቋt ሀሮቂስ (ሲያሰቤ) አማረኛቤ
20. ኢራዝ ዋ ዘማኒያ ኢራዝ (ደጄራ)
21.	  ጋር ዋ ቪላ ጋር (ደጄራ)
22.	 ዚጂናማች ባርላማ (ጫት ቀማሒያችቤ ዚትዌጠና ደጄራ)
23.	 ሐረር ዋ ቡን ተቃጠሮት
24.	 ሐረሪያች ዋ ሊባ፤ት ተናፈኦት
25.	 ሐረር ዋ ጫት ተቃጠሮት
26.	 ሐረርሪያች ዋ ሶመን አግዲሮት
27.	 ዚሐረሪ ሳቃች 
28.	 ዚሐረሪ ጌይ ጋራች
29.	 ዚጆጎል በሪያች
30.	 ሒብሪ ዋ ጊርጋቦት ቲሪዩዉ ቲሪ

31.	 ቲሪዩዉ ቲሪያች /3ቲ ኪታባች/
32.	 ዚሐረሪ ቃሙስ
33.	 ዚሐረሪ ወሬግ ሲናን ቃሙስ
34.	 ዚሐረሪ አሚራች




